
ԳԵՎՈՐԳՅԱՆ Ս. Ռ․ 

հոգեբանական գիտությունների դոկտոր, պրոֆեսոր, ՀՊՄՀ 

 

Միջավայրը միշտ էլ հանդիսացել է անձի ձևավորման և զարգացման կարևորագույն 

գործոն։ Հոգեբանները, սոցիալական աշխատողները, մանկավարժները դարերի ընթացքում 

ուսումնասիրել են գիտության, մշակույթի, հասարակության փոխազդեցության և 

փոխներգործության գործընթացները մարդու և միջավայրի համատեքստում։  

Երեխայի հոգեկան զարգացման և այդ զարգացման աղբյուրների ու 

օրինաչափությունների հիմնախնդիրը կենտրոնական տեղ է գրավել նաև հոգեբանության մեջ: 

Նրա լուծումից է կախված ուսուցման և դաստիարակության ուղիների և կարևորագույն 

հնարների որոշումը, երեխայի նկատմամբ ցուցաբերվող մոտեցումը, նրա ուրույն 

առանձնահատկությունների ըմբռնումը: Բնականաբար, երբեք էլ չթերագնահատելով անձի 

կենսաբանական նախահիմքը, գտնում ենք, որ արտաքին միջավայրը հանդես է գալիս որպես 

երեխայի զարգացման կարևորագույն գործոն: Այդ պատճառով մարդուն ուսումնասիրելու 

համար անհրաժեշտ է վերլուծության ենթարկել նրա միջավայրի կառուցվածքը, նրա վարքի 

մեխանիզմները, զարգացման ուղիները: Անձի սոցիալականացումը կատարվում է արտաքին 

միջավայրի գործոնների ներքնայնացման ճանապարհով: Պետք է նշել, որ երեխայի հոգեկան 

զարգացումն իրականացվում է նաև սոցիալական փորձը յուրացնելու ճանապարհով, այսինքն 

այստեղ կարևոր նշանակություն է ձեռք բերում ուսուցման և դաստիարակության 

հիմնահարցը: Միջավայրի սոցիալական փորձը յուրացնող երեխայի համար նրա անձի 

ձևավորումը տեղի է ունենում նրա ներաշխարհի ու դիրքորոշումների փոփոխման 

ճանապարհով, իսկ վերջինս միջնորդավորում է դաստիարակչական բոլոր ազդեցությունները: 

Այդ է պատճառը, որ ներկայումս հոգեբանների, մանկավարժների և հիգիենիստների 

մասնագիտական ուշադրության կենտրոնում է արտաքին միջավայրի ուղղորդող, 

կառավարող գործառույթը, որը իրենից ներկայացնում է մուլտիդիսցիպլինար հիմնախնդիր իր 

բոլոր հետևանքներով: Եվ այս համատեքստում նշենք, որ սոցիալական հոգեբանության 

առարկայի հիմնավորման տեսանկյունից բոլոր գոյություն ունեցող հարացույցերը կարևորել 

են արտաքին միջավայրի սուբյեկտ-սուբյեկտային փոխազդեցությունների և 

փոխներգործությունների նշանակալիությունը։  

Առաջին հարացույցը ձևավորվեց 20-րդ դարի սկզբում ամերիկյան սոցիալական 

հոգեբանության մեջ: Որպես բազային դիսցիպլին, սոցիալական հոգեբանությունը հենվում էր 

ընդհանուր փորձարարական հոգեբանության վրա։  

Հետազոտության մեթոդի և վերլուծության միջոցի ընտրությունը էապես ազդեցություն 

գործեց հետազոտության առարկայի վրա: Մեր առջև է հայտնվում «արձագանքող մարդու» 

մոդելը՝ բացատրության հարացույցի գլխավոր մոդելը: Մարդու վերաբերյալ պատկերացումը 

կարելի է համառոտ կերպով ձևակերպել հետևյալ կերպ՝ մարդը ռեֆլեկտոր արձագանքում է 

արտաքին ազդակներին, կարող է նմանակել այլ մարդկանց՝ ըստ այդմ յուրացնելով նրանց 

փորձը և կարող է փոխներգործության մեջ մտնել այլ մարդկանց հետ: Նրա վարքագիծը 

կախված է խրախուսումից և պատժից [1]: 

Ամերիկյան սոցիալական հոգեբանության մեջ վարքաբանական ուղղության գերիշխումը 

նպաստեց բացատրության հարացույցի ձևավորմանը: Գիտնականների ուշադրությունը 

կենտրոնացած էր հատկապես սոցիումում առանձին մարդու վարքագծի 

առանձնահատկությունների վրա: Սոցիալական հոգեբանության առարկան ձևակերպվում էր 

հետևյալ կերպ՝ սոցիալական հոգեբանությունը հոգեբանության ենթաճյուղ է, որը կապված է 

անհատների վարքագծի գիտական ուսումնասիրման հետ: Սակայն 20-րդ դարի 80-ական 

թվականներին ամերիկյան սոցիալական հոգեբանությունում մարդկային վարքագծի 

վերաբերյալ հիմնարար պատկերացումներից շատերը վերանայվեցին: Անհատական գծերի և 

հակումների չափազանցված նշանակությունը դրվեց կասկածի տակ: Հոգեբաններն 

ընդունեցին միջավայրի իրավիճակային գործոնների կարևորությունը և իրենց 

ուշադրությունը կենտրոնացրին մարդկանց՝ միմյանց վրա ազդելու խնդրի վրա: Այժմ բերենք 

մի քանի օրինակներ, թե ինչպես են ժամանակակից ամերիկացի գիտնականները ձևակերպում 

սոցիալական հոգեբանության առարկան՝ 

1. Սոցիալական հոգեբանությունը հետազոտում է, թե ինչպես է այլ մարդկանց 

ենթադրյալ, իրական կամ մտացածին ներկայությունն ազդում անհատի մտքերի, արարքների 

և զգացմունքների վրա (Գ. Օլպորտ, 1954թ.): 

2. Սոցիալական հոգեբանությունը գիտություն է, որը ուսումնասիրում է, թե մարդիկ 

ինչպես են մտածում, զգում և վարվում՝ գտնվելով այլ մարդկանց ռեալ կամ մտացածին 

ազդեցության ներքո (Է. Արոնսոն, 1998թ.): 

3. Սոցիալական հոգեբանությունը մի գիտություն է, որը ուսումնասիրում է այն, թե ինչ են 

մտածում մարդիկ մեկը մյուսի մասին, ինչպես են ազդում և վերաբերվում միմյանց (Մայերս, 

2000թ., ): 

4. Սոցիալական հոգեբանությունը հոգեբանության մի ճյուղ է, որը կենտրոնացնում է իր 

ուշադրությունը սոցիալական վարքագծի վրա՝ թե ինչպես են մարդիկ ազդում միմյանց վրա և 

թե ինչ են մտածում միմյանց մասին (Բեյրոն, Բիռն, Ջոնսոն, 2003թ.)[2]: 

Չնայած առկա տարբերություններին, բերված բոլոր սահմանումները ունեն 

ընդհանրություն և դա հատկապես միջավայրի սոցիալական ազդեցությունն է: Սոցիալական 

հոգեբանները փորձում էին պատասխանել հետևյալ հարցերին՝ ինչպե՞ս են մարդիկ 

ենթարկվում ազդեցության, ինչու՞ են նրանք ենթարկվում ազդեցության, որո՞նք են այն 

փոփոխականները, որոնք մեծացնում կամ նվազեցնում են սոցիալական ազդեցության 

արդյունավետությունը: Արդյո՞ք այդպիսի ազդեցությունը ունի մշտական հատկություններ, թե 

այն ժամանակավոր է, որոնք են այն փոփոխականները, որոնք նպաստում են սոցիալական 

ազդեցության գործողության ժամանակի ավելացմանն ու նվազեցմանը, գոյությու՞ն ունեն 

արդյոք կրոսս-մշակույթին տարբերությունների՝ շնորհիվ սոցիալական ազդեցությունների, 

ի՞նչ կերպով է մարդը սկսում համակրանք և հակակրանք զգալ մյուսի հանդեպ: Այսպիսով, 

ժամանակակից ամերիկյան սոցիալական հոգեբանության առարկա է համարվում մարդու 

հասարակական վարքը և այն ազդեցությունը, որը նա ցուցաբերում է մյուսների հանդեպ 

նրանց հետ ներգործության գործընթացում: Եվ այս հարացույցն ամբողջովին դիտվում է 

ամերիկյան զարգացման հոգեբանության հիմքում [3]։  

Երկրորդ հարացույցը ձևավորվեց արևմտաեվրոպական սոցիալական հոգեբանության 

մեջ: Այս հարացույցի մեթոդաբանական հիմքն է կազմում սոցիալական փիլիսոփայությունը և 

էթիկան։ Հասկացման հարացույցի տարբերությունները կայանում են մարդու և 

հասարակության՝ որպես տարբեր, սակայն փոխկապակցված օբյեկտների ճանաչման 

յուրահատկության ընդունման մեջ: Հասկացման պարադիգմի առաջացումը կապվում է 1970-

ական թվականների հետ: Այս հարացույցը ձևավորվեց ի հակադրություն ամերիկյանի, 

սակայն նրա փիլիսոփայական և մեթոդաբանական նախադրյալները ձևավորվեցին դեռ 19-րդ 

դարի վերջում: Տվյալ պարադիգմի մեթոդաբանության հիմքում ընկած է Դիլտեյի և Վեբերի 

կողմից մշակված ընբռնման սկզբունքը: 

Եվրոպական սոցիալական հոգեբանության մեջ հիմնական ուշադրությունը հատկացվեց 

սոցիալական և մշակութային համայնքներին: Անցյալ դարի 60-ական թթ.-ի վերջում 

արևմտաեվրոպական հոգեբանները սկսեցին ակտիվ կերպով քննադատել իրենց ամերիկացի 

գործընկերներին մեթոդաբանական անհատապաշտության համար, որը սոցիալական 

վարքագիծը բացատրում է առանձին անհատի հոգեկանի ուսումնասիրման միջոցով: 

1972թ.-ին մի խումբ առաջատար արևմտաեվրոպական գիտնականներ հանդես եկան 

«Սոցիալական հոգեբանության համատեքստը՝ քննադատական գնահատական» գրքով, որն 

իր քննադատության սրությամբ գերազանցեց բոլոր նախկին քննադատությունները, որոնք 

արվել էին ամերիկյան սոցիալական հոգեբանության հասցեին: Գիրքը դարձավ ողջ 

արևմտաեվրոպական սոցիալական հոգեբանության զարգացման ծրագիր: Գրքի հեղինակներ 

էին ֆրանսիացի հոգեբան Սերժ Մոսկովիչին, անգլիացի հոգեբաններ Հենրի Թեջֆելը և Ռ. 

Հարեն [4, 5]:  

Գ. Թեչվելն իր ամերիկացի գործընկերների հետազոտություններն անվանեց 

«փորձարկումներ վակումի մեջ» [5], քանի որ լաբորատոր փորձարկումներում հաշվի չի 

առնվում սոցիալական և մշակութային համատեքստը: Ամերիկյան սոցիալական 

հոգեբանությունը նրա տեսանկյունից գիտություն է սոցիալական վարքագծի մասին, այսինքն 

անհատների միջև փոխներգործություն: Սակայն սոցիալական հոգեբանությունը պետք է 

ուսումնասիրի այն, թե անհատն իր կյանքի ընթացքում իրավիճակների անսպառ 

բազմազանության մեջ ինչ է զգում, մտածում և ինչպես է վարվում որպես տարբեր 

սոցիալական խմբերի ներկայացուցիչ: Այսպիսով, առաջին պլան մղվեց անհատի 

նույնականացումը խմբի հետ և միջավայրի ազդեցությունն, որից էլ կախված է նրա 

սոցիալական վարքը: Ներկայումս Թեչվելը փաստորեն սոցիալական հոգեբանության համար 

կրկին բացահայտեց հետազոտման այնպիսի կարևորագույն օբյեկտ, ինչպիսին են 

միջխմբային հարաբերությունները, որը միջավայրի ազդեցության կարևորագույն գործոն է:  

Մարդու հիմնական մոդելը հետևյալն էր՝ «homo simbolinus», այսինքն մարդ, որը 

ձևավորում և վերարտադրում է իմաստները խորհրդանիշների օգնությամբ: Մարդը 

ձևավորվում է հասարակության կողմից մշակույթի միջոցով և միաժամանակ համարվում է 

դրա ակտիվ ստեղծողը: Մշակույթը ստեղծվում է շփման, հաղորդակցամն մեջ: Սոցիալական 

հոգեբանության հետազոտման բնագավառն անհատներն ու խմբերն են, որոնք նախագծում են 

իրենց իրականությունը և կառավարում են միմյանց: Սոցիալական հոգեբանության գլխավոր 

առարկան համարվում է սոցիալական գործընթացի սուբյեկտների միջև հարաբերություններն 

և այդ հարաբերությունների արտացոլումն անհատական և կոլեկտիվ գիտակցության մեջ․ 

օրինակ՝ կոլեկտիվ պատկերացումները: Այժմ ներկայացնենք արևմտաեվրոպական 

գիտնականների կողմից սոցիալական հոգեբանության առարկայի տարբեր սահմանումներ՝  

1. Սոցիալական հոգեբանությունը գիտություն է վարքի մասին, եթե դրա տակ նկատի է 

առնվում, որ այն զբաղվում է սիմվոլիկ վարքագծի խիստ առանձնահատուկ տեսակով 

(Մոսկվիչի, 1998թ.):  

2. Սոցիալական հոգեբանությունը սոցիալական գիտություն է այն վարքագծի մասին, որը 

կախված է սոցիալական համատեքստից (Թեչվել, 1984թ.): 

Ժամանակակից արևմտաեվրոպական հոգեբանության մեջ մշակվեցին հետևյալ 

ինքնատիպ տեսությունները: Մոսկովիչին առաջարկեց՝ 

1. Սոցիալական պատկերացումների տեսությունը: 

2. Ակտիվ փոքրամասնությունների հոգեբանությունը: 

Թեչվելը՝ 

1. Միջխմբային հարաբերությունների հոգեբանությունը: 

2. Կարծրատիպացման տեսությունը: 

3. Սոցիալական նույնականացման տեսությունը [6, 7]: 

Իսկ Թերները առաջարկեց ինքնակատեգորիզացման տեսությունը: 

Երրորդ պարադիգմը աստիճանաբար ձևավորվում է ռուսական գիտության մեջ: 

Ականավոր ռուս հոգեբան Շիխիրևը (1936-2004 թթ.) նշում էր, որ գիտնականները կանգնած են 

լուրջ խնդրի առջև: Առաջին ուղին, որով կարող են նրանք առաջ շարժվել՝ բացատրման 

պարադիգմին հետևելն է, ձեռքբերել դրա օրենքները և համապատսխանել աշխարհում 

ընդունված սոցիալական հոգեբանության համակարգին: Սա արտագաղթի ուղին է, որը դժվար 

է, բայց հանգիստ է և գոհացուցիչ: Երկրորդ ուղին հասկացման հարացույցին միանալն է՝ 

եվրոպացիների հետ միևնույն սոցիոմշակութային գաղափարների և շարժառիթների հիման 

վրա: Սա արևմտաեվրոպական մշակույթում վերաինտեգրվելու անհանգիստ, սակայն 

հեռանկարային ուղին է: Երրորդ ուղին սեփական զարգացումն է սեփական կամ օտար փորձի 

հիման վրա՝ հաշվի առնելով սեփական կամ օտար ձեռքբերումներն ու սխալները: Սա 

նույնպես համաշխարհային գիտության մեջ ինտեգրվելու ուղին է, սակայն տարբեր 

իրավասություններով: Այս ուղին դժվար է սակայն հավանական: 

Ռուսական հարացույցը Պ. Ն. Շիխիրևը նշանակեց «փոխակերպում» հասկացությամբ: Նա 

առաջ քաշեց հետևյալ մեթոդաբանական գաղափարը. որպեսզի բացատրենք որևէ սոցիալ-

հոգեբանական երևույթ, հետևաբար և որպեսզի այն հասկանանք, պետք է փորձենք այն փոխել 

և փոխակերպել: Իմացության հիմնական մեթոդը փոխակերպման մեթոդն է՝ գործնականում 

կամ մտացածին կերպով նախագծելով սոցիալական իրականությունը: 

Փոխակերպման պարադիգմը ձևավորվում է հետևյալ գաղափարների ազդեցության 

ներքո՝ 

1. Մարդու հոգեկանի ուսումնասիրությունը նպատակահարմար է անցկացնել նրա 

գործունեության ընթացքում: Այդ իսկ պատճառով ռուսական սոցիալական հոգեբանության 

մեջ հետազոտվում են իրական կազմակերպություններ, խմբեր, ընկերություններ և 

ձեռնարկություններ: 

2. Հետազոտությունների գործնական ուղղվածությունը գերակշռում է տեսականի 

նկատմամբ: 

3. Սոցիալական հոգեբանության որոշակի կախվածությունը հասարակության մեջ 

գերակշռող սոցիալական տեսություններից և գաղափարխոսություններից: 

4. Փորձի ոչ բավարար կիրառումը սոցիալ-հոգեբանական և էթնոհոգեբանական 

հետազոտություններ անցկացման ժամանակ, կողմնորոշումը հոգեբանական թեստերի, 

հարցաշարերի և հարցազրույցի վրա: 

Տվյալ հարացույցի առանձնահատկություններն արտահայտվում են սոցիալական 

հոգեբանության հասկացական ապարատում՝ հիմնված փիլիսոփայության բազային 

կատոգորիաների վրա՝ «գործունեություն», «շփում», «հասարակական հարաբերություններ» և 

«հասարակական գիտակցություն»: 

Սոցիալական հոգեբանի աշխատանքի ռազմավարությունը նպատակ ունի «խումբ-

անհատ» հարաբերությունները բացահայտելու: Ընդ որում, խումբն՝ որպես հետազոտության 

օբյեկտ ունի առանձնահատուկ որակներ՝ 

 Դա իրական և ոչ թե փորձարարական խումբ է: 

 Խմբի ներսում կատարվող գործընթացները միջնորդավորվում են համատեղ 

գործունեությամբ: 

 Խումբը փոխակերպվում է և հասնում զարգացվածության որոշակի աստիճանի: 

Այսպիսով, ռուսական սոցիալական հոգեբանության մեջ նրանց առջև ծառանում է 

«գործող անհատը, ով վերափոխում է սոցիալական իրականությունը», որի հոգեկանի մասին 

մենք կարող ենք դատել փաստացիորեն միայն նրա ինքնահաշվետվության տվյալներից և 

ինքնաարտացոլումից (թեստային մեթոդիկաների հարցերի պատասխանները):  

Սոցիալական հոգեբանության առարկան երկար տարիներ քննարկվեց բազմաթիվ 

բանավեճերում: Հեղինակավոր ռուս գիտնականների կողմից սոցիալական հոգեբանության 

առարկայի սահմանման մի քանի օրինակներ բերենք՝ 

 Սոցիալական հոգեբանությունը դա բնագավառ է, որը կոչված է ուսումնասիրելու այն 

հոգեկան երևույթները, որոնք առաջանում են մարդկանց՝ միմյանց հետ շփվելու արդյունքում 

(Կուզմին, 1967) [8]: 

 «Սոցիալական հոգեբանության» առարկա է համարվում խմբային, կոլեկտիվ և 

զանգվածային հոգեբանության առանձնահատկությունները, որոնք ի հայտ են գալիս 

մարդկանց համատեղ գործունեության, վարքի, ապրումների և միմյանց հետ շփման 

հոգեբանական միջոցներում (Պարիգին, 1967) [9]: 

 Սոցիալական հոգեբանության առարկան ներկայումս գծագրվում է բավական 

հստակորեն: Սոցիալական հոգեբանության մեջ կենտրոնական երևույթ պետք է համարել 

շփումը (Կուզմին, 1979) [8]: 

 Սոցիալական հոգեբանությունը գիտություն է, որն ուսումնասիրում է մարդկանց 

վարքագծի և գործունեության օրենքները, որոնք պայմանավորված են նրանց ներգրավմամբ 

սոցիալական խմբերում, ինչպես նաև այդ խմբերի հոգեբանական առանձնահատկությունները 

(Անդրեեվա, 1996թ.) [10]: 

  Սոցիալական հոգեբանությունը գիտություն է, որն ուսոմնասիրում է սոցիումի, շփման 

և այլ մարդկանց հետ փոխազդեցության մեջ մարդու հոգեկան կենսագործունեության 

օրինաչափությունները (Պարիգին, 1999) [9]: 

  Սոցիալական հոգեբանությունը գիտություն է, որն ուսումնասիրում է մարդկանց՝ 

միմյանց ճանաչելու, նրանց փոխհարաբերությունների և փոխազդեցությունների օրենքներն ու 

օրինաչափությունները (Սվենցինցկի, 2003) [11]: 

Պետերբուրգի գիտնականներ Եվգենի Կուզմինն ու Բ.Պարիգինը իրենց ուշադրությունը 

կենտրոնացնում են մարդկանց՝ միմյանց միջև շփման գործընթացի վրա, Սվենցինցկին՝ 

սոցիալական ճանաչման, իսկ մոսկովյան հոգեբան Անդրեևան՝ առանձնացնում է մարդկանց 

վարքի և գործունեության օրենքները: Սոցիալական հոգեբանության վերաբերյալ 

քննարկումներն ավարտված չեն առ այսօր: Մեր տեսանկյունից դա դրական գործընթաց է, 

քանի որ ինչպես ասում էր Հեգելը՝ երբ գիտությունը սահմանում է իր ուսումնասիության 

առարկան մինչև վերջ, այն դադարում է գիտություն համարվելուց: 

Մեթոդաբանական տեսանկյունից գիտության ուսումնասիրության առարկայի 

սահմանման համար անհրաժեշտ է հստակորեն առանձնացնել գիտության «օբյեկտ», 

«առարկա», «նպատակ» հասկացություննեը: Գիտության օբյեկտն այն իրական երևույթներն են, 

որոնք հետազոտում է տվյալ գիտությունը: Սոցիալական հոգեբանությունը ուսումնասիրում է 

օբյեկտների 4 տեսակներ՝ 

 Անձը սոցիալական շրջապատում: 

 Փոքր խմբեր: 

 Միջին խմբեր՝ կազմակերպություններ: 

 Մեծ սոցիալական խմբեր: 

Գիտության առարկան այն առանցքային հասկացությունն է, որի շուրջ կառուցվում է 

գիտության ողջ հայեցակարգային ապարատը: Սոցիալական հոգեբանության մեջ, անխոս, 

այդպիսի առանցքային հասկացություն է համարվում «շփումը»: Շփումը ծնում է այնպիսի 

երևույթներ, ինչպիսիք են մարդկանց՝ միմյանց հասկացումը ու ըմբռնումը, ազդեցությունն ու 

նմանակումը, ներշնչումը, համոզումը, առաջնորդությունն ու ղեկավարումը, 

համախմբվածությունն ու հակամարտությունը: Շփումը լինում է ֆորմալ և ոչ ֆորմալ, ուղղակի 

և միջնորդավորված: Շփման արդյունքում ձևավորվում են անհատի սոցիալ-հոգեբանական 

առանձնահատկությունները, տեղի է ունենում մարդկանց՝ միմյանց ճանաչման գործընթացը, 

ձևավորվում են մեծ և փոքր խմբերի դինամիկան և կառուցվածքը: Սոցիալական հոգեբանները 

ուսումնասիրում են շփումը փոքր խմբերում՝ ներխմբային և միջխմբային, շփումը մեծ 

խմբերում՝ հասարակական առաջնորդի կամ զանգվածային հաղորդակցման միջոցների 

ազդեցությունն անհատի ձևավորման և զարգացման, սոցիալական գործընթացների հոսքի, 

հասարակական կարծիքի ձևավորման վրա: Ցանկացած գիտության, այդ թվում է սոցիալական 

հոգեբանության նպատակն է օրենքների և օրինաչափությունների որոնումն ու 

կարգավերումը: Ինքնին օերնքները չեն կարող լինել գիտության ուսումնասիրության 

առարկա, քանի որ դրանց հայտնաբերումը գիտնականների՝ ռեալ սոցիալական երևույթների 

ուսումնասիրման գործունեության արդյունք է շփման, ճանաչման ազդեցության, որոնք ի 

հայտ են գալիս կոնկրետ անհատների և սոցիալական խմբերի հոգեբանության մեջ: 

Այսպիսով, կարելի է հաստատել, որ XX դարի երկրորդ կեսին սոցիալ-հոգեբանական 

գիտության մեջ ձևավորվեցին երեք հարացույցերը՝ որպես խնդիրների և դրանց լուծումների 

սահմանման մոդելներ՝ «բացատրող» պարադիգմը ամերիկյան սոցիալական հոգեբանության 

մեջ, սոցիալական երևույթների «հասկացման» պարադիգմը եվրոպական գիտության մեջ և 

«փոխակերպման» պարադիգմը ռուսական սոցիալական հոգեբանության մեջ, որոնցից 

յուրաքանչյուրը կարևորեց իր հենքային մոտեցումները միջավայրի ազդեցության առումով, 

որոնք տեղի են ունենում միկրո, մակրո և մեզո մակարդակներում։  

THE PROBLEM OF ENVIRONMENTAL IMPACT IN THE CONTEXT OF SOCIAL AND 

PSYCHOLOGICAL RELATIONS 

The article analyzes the features of the impact of the environment in various socio-psychological 

paradigms. It has been substantiated that the definition of the most important skills of teaching, raising 

a child, an approach to him, understanding his unique characteristics depend on the sources and 

patterns of the child's mental development. The article also analyzes certain sections of social 

psychology from the point of view of the influence of the environment on the child. 

Key words: social psychology, behavior, child, socialization, paradigm, environment, influence. 

 


